
Mentre di abiti belli e da so grave

Arnmtûa se vestiva a zoventù,

In mâ sei lance a un tempo (due per nave)

Da-e nave stesse se chinavan zù:

Në ciù grosse chinavan e ciù brave

Compagnie de sordatti, e i ommi ciù

Eminenti pe graddo e dignitæ

Se veddeivan chinâ ne-i atre træ.

Sorve un ricco tappeto verdexin

De fondo e tescitûa graziosa e fiña

L’Eroe dä poppa ô l’ëa a-ô timon vixin

Ne-a lancia ciù elegante e ciù picciña:

Co-a drita ô regolava lê ô cammin,

E ô tegniva ô stendardo co-a manciña,

Dove i duî nommi regii ëan disegnæ

Sotto uña gran coroña in cifre indoæ.

A-a drita de l’Eroe gh’ëa l’ommo ciù

Distinto pe dottriña e venerabile

Pe-ô carattere sacro e pe-a virtù:

Co-a man ô sostegniva l’adorabile

Legno, in sciö quæ façeiva moî Gesù

A setta ciù perversa e ciù esecrabile:

L’ëa a so testa canûa, grave e serena

A so faccia, e ô so nomme ô l’ea Marcena.

Questo pio minorita allôa ô ciù degno

Amigo de Colombo e ô megio instruio,

Approvando do mæximo ô disegno

Ben ideôu quanto sublime e ardio,

O fu ô primmo a appoggiâlo, e con impegno

A travaggiâ pe veddilo compio,

Façendo vaî per questo a so dottriña

E a stimma, ch’ô godiva, da regiña.

